Закирова Әлфия Мулланур кызы, 
югары категорияле татар теле һәм әдәбияты укытучысы, МБОУ”СОШ№6”, Яр Чаллы шәһәре, Татарстан Республикасы
“Кирәкми безгә сугыш!”
(Бөек Ватан сугышы ветераннары белән очрашу кичәсе, 
рус телле укучылар белән эшләүчеләр өчен)
Зал матур итеп бизәлгән, “Бөек Җиңүгә - 70 ел” плакаты эленгән.
Алып баручы. 9 майда безнең илебез Бөек җиңүнең 70 еллыгын бәйрәм итәчәк. Бу бәйрәмгә бөтен кеше әзерләнә, чөнки сугыштан зыян күрмәгән бер генә гаилә дә юк, шуңа күрә тынычлыкның кадерен белергә кирәк. Сугыш дигән афәтне булдырмас өчен, кешеләр кулларыннан килгән барлык нәрсәләрне эшләргә тиеш. 
Сугыш! Күпме михнәт, күпме кайгы китерде ул кешеләргә. Күпме бала әтисез, күпме хатын ирсез, күпме ата-ана балаларсыз калды! Күпме яшь түгелде?! Күпме авыллар, шәһәрләр җимерелде? Күпме кешенең йөрәге әлегә кадәр әрни, чөнки алар үз балаларының, туганнарының хәтта кайда күмелүләрен белми. Илебездә тол калган хатыннарның , әтисез калган балаларның санын санап бетергесез. Әти назын күрмичә үскән, “әтием” дип әйтергә кешесе булмаган балаларның йөрәге гомер буе әрнегән. Аның өстенә ачлык... Ничек түзгәннәр дә, ничек җиңеп чыкканнар?! Алар көчле рухлы булганнар.
Без сугыш турында китаплардан, кинолардан гына беләбез. Кайберләребез әби-бабаларыбыз сөйләвеннән белә. Бүген без кичәбезгә сугыш ветераннарын  очрашуга чакырдык. Алар сугышның нәрсә икәнен, нинди газаплар китергәнен бик яхшы беләләр. Ә без игътибар белән тыңлыйк һәм үзебезне борчыган сорауларыбызны әзерлик. Хәзер сүзне аларга бирәбез.
Ветераннар чыгышы.
Укучыларның сораулары:
1) Сугыш вакытында укулар булдымы?
2) Ни өчен бөтен бала да укый алмады?
3) Сез ачлыкны күрдегезме? 
4) Ни өчен кырлар буш кала иде?
5) Ирләр булмагач, ашлыкны кемнәр чәчте, кемнәр урды?
6) Ир-ат булмагач, кем утын әзерләде? Ул вакытта өйләрне мичкә утын ягып җылытканнар бит.
7) Җиңү көнен сез хәтерлисезме?
8) Сезнең гаиләдән сугышта үлеп калучылар булдымы?
9) Сез аларның кайда күмелгәннәрен беләсезме?
Алып баручы. Хөрмәтле ветераннар, тирән эчтәлекле чыгышларыгыз өчен бик зур рәхмәт. Сезгә исәнлек-саулык, озын, бәхетле, шатлыклы гомер телибез!.
1 нче укучы. “Солдатлар” (Ф. Әхмәдиев көе, Роберт Әхмәтҗанов сүзләре) җырын җырлый.
Озатып вокзаллар каршында
Маңгайдан үптеләр аналар.
Тузанлы юллардан үттеләр
Дөньяны күрмәгән балалар.
Балалар керделәр утларга,
Балалар сүз бирде тупларга.
Күпләре төренеп шинельгә,
Калдылар еракта йокларга.
“Балалар, торыгыз, балалар,
Ашыгыз суына табында...”
Ничә ел тормыйлар балалар
Иделдә һәм Дунай ярында...
Уятма, йокласын, син, ана,
Айларны, елларны санап бар.
Күңелдә һаман яшь, гел бала –
Кайтмаган солдатлар, солдатлар.
Ана ул йокламый, сабые
Юрганын ачса да уяна...
Аналар йөрәге шикелле
Мәйданда мәңгелек ут яна.
Аналар йөрәге шикелле
Ут яна, уйлана, талпына.
Аналар хәтере шикелле
Җил йөри курганнар артында...
2 нче укучы. Ф. Кәримнең “Ватан өчен”дигән шигырен укый. 
Юлбасарлар таптый җиребезне,
Ватан сугышына мин китәм.
Менә − балам. Син әнкәсе яның,
Балабызны тотып ант итәм.
Синең өчен, шушы балам өчен,
Нәселем өчен, Туган ил өчен,
Мылтык тотып баскан җиремнән
Бер адым да артка чигенмәм.
Бәлки, бу хат минем соңгы хатым булыр,
Иң дәһшәтле утка керәмен,
Шулай була калса, кояшны да
Бүген соңгы тапкыр күрәмен.
Мин сугышка керсәм, дошманымның
Йөрәгенә терәп атармын.
Үзем үлсәм, балаларым кала –
Минем гомерем булып, Ватаным.
Кала дөнья, кала бар матурлык,
Ал чәчәкләр кала болында,
Чәчәкләргә төренеп эзем кала,
Җырым кала үткән юлымда.
Үләм икән, үкенечле түгел
Бу үлемнең миңа килүе.
Бөек җыр ул – Бөек Ватан өчен
Сугыш кырларында үлүе.
 Күпме солдат сугыш кырларыннан әйләнеп кайтмаган. Әйдәгез, без дә сугыштан әйләнеп кайта алмаган солдатларны бер минут тынлык белән искә алыйк. (Бер минут тынлык).
3 нче укучы. Ватаныбызны сакларга яңа буын үсә. Аларның язмышлары бәхетле булсын! Сугыш афәтләрен күрергә язмасын! 
Малайлар ансамбле К. Булатованың “Солдатлар” җырын башкара.
1. Бабай да солдат булган,
Әти дә солдат булган.
Зур абый да солдат булган
Ил читләрендә торган.
2. Кече абый  солдат булып
Китте быел яз гына.
Мин үзем дә солдат булам,
Үсим әле аз гына.
4 нче бала. Хөрмәтле ветераннар! Сез безгә үрнәк. Авыр сугыш елларында сыгылмагансыз, ир-ат эшли торган авыр эшләрне эшләп, җиңү көнен якынайткансыз. Сезгә бик зур рәхмәт!
Картаясызмыни инде сез дә
Европаны азат иткән ирләр?
Сагыналар сезне күпме юллар,
Сагыналар сезне күпме җирләр.
Картаймагыз, әй сез, тынмас җаннар,
Сезгә тиеш әле бик күп назлар,
Сезгә тиеш әле бик күп язлар,
Картаймагыз әле, ветераннар!
5 нче бала. Балалар “Җиңү көне” җырын җырлыйлар
Наил Шәймарданов көе, Радик Хәкимҗанов сүзләре 
Җиңү көне иң зур бәйрәм бит ул,
Дүрт күз белән зарыгып көткән көн.
Күпме кайгы, югалтулар аша
Илгә шатлык алып килгән көн.
Җиңү көне җиргә килгән саен,
Яфрак ярган саен бөреләр
Яу кырында калган ир-егетләр
Күңелләрдә кабат терелә. 
Ап-ак чәчле әнкәй, җиңгиләр бит
Хаман көтә ирен, улларын.
Гомер буе әрни йөрәкләрдә
Яралары утлы елларның.
Җиңү көне җиргә килгән саен,
Яфрак ярган саен бөреләр
Яу кырында калган ир-егетләр
Күңелләрдә кабат терелә.
Бүген бәйрәм. Күздән яшь тамса да
Без бәхетле — аяз күгебез.
Саклап калсак иминлекне җирдә
Аяз булыр килер көнебез.
Җиңү көне җиргә килгән саен,
Яфрак ярган саен бөреләр
Яу кырында калган ир-егетләр
Күңелләрдә кабат терелә. 
Алып баручы. Кичәбез ахырына якынлаша. Бүгенге очрашу безне уйланырга мәҗбүр итте. Тыныч тормышның кадерен белеп яшик, дуслар! 
6 нчы бала.
Кирәкми безгә кан кою,
Кирәкми безгә сугыш!
Безнең теләк якты, матур,

